



PROPOSICIÓN D’ACUERDU QUE PRESENTEN LOS GRUPOS MUNICIPALES D’IZQUIERDA UNIDA, PARTIDO SOCIALISTA Y SOMOS CORVERA NEL AYUNTAMIENTU DE CORVERA SOBRE LA LLINGUA ASTURIANA ÉNTE’L PLENU ORDINARIU DE FEBRERU DEL 2018

Sara Paz Suárez, vocera d’Izquierda Unida, Jorge Suárez Jaimes, voceru del grupu Socialista y Rogelio Crespo González, voceru de Somos Corvera nel Ayuntamientu de Corvera presenten la proposición siguiente d’acuerdu

	
				ESPOSICIÓN DE MOTIVOS

La llingua y la cultura asturiana tuvieron demientres les décades últimes un desarrollu innegable dende’l puntu de vista de la codificación y la normativización, del impulsu de la lliteratura y de los llogros na escolarización nel ámbitu de la educación. Al empar, les actitúes y les demandes sociales alredor de la normalización algamaron posiciones mayoritaries a les clares ente’l pueblu asturianu.

Ye llamentable qu’estos avances nun se vieran acompañaos del desarrollu de les midíes xurídiques que contién la Constitución Española pa les respectives llingües autonómiques y qu’en tolos casos, cola escepción d’Asturies, supunxeron el reconocimientu del estatus llegal d’oficialidá. A éstes, la Llei d’usu del Asturianu mostró, tres de venti años de vixencia, la so insuficiencia a la de facer vidable la supervivencia de la llingua y a pesar que bien de preceptos de la mesma nun foron desarrollaos dafechu tovía anguaño, ye necesario abrir yá un debate que permita la so superación.

La reivindicación de la oficialidá foi y sigue siendo la esixencia permanente d’una parte bien importante de la sociedá y de les instituciones asturianes dende la Transición política. En xunto con ello, la reflexón impulsada recién n’otros partíos políticos de tradicional opuestos a la oficialidá del asturianu, dibuxa un nuevu escenariu políticu que tien de valir p’avanzar per esi camín.


Asina les coses, los Grupos Municipales d’Izquierda Unida, grupu Socialista y Somos Corvera nel Ayuntamientu de Corvera presenten pal debate la siguiente


					MOCIÓN

El Plenu del Ayuntamientu de Corvera, acuerda en Plenu:
PRIMERO: Considera que ye’l momentu d’avanzar na oficialidá del asturianu como elementu fundamental pa la so dignificación normativa y la so normalización social.

Nesti sentíu, insta a les distintes fuerces polítiques con representación parlamentaria a comenzar un procesu de diálogu y consensu sobre la llingua asturiana.

SEGUNDU: Apoyar al gobiernu municipal nel desarrollu y fomentu de midíes d’usu nel ámbitu municipal que favorezan la normalización del asturianu nel conceyu.



							Corvera, a 22 de febreru del 2018

